
Shri Chamundastotram

శ్రీచాముణ్డాస్తోత్రమ్  

(నవార్ణ మన్త్ర -గర్భిత )

ఐం బీజం పరమాత్మనిఃశ్వసితభూవేదాదివర్ణాత్మకం ,
యే భక్త్యా మనసా జపన్తి పరమం తేషాం సువాక్జ్ఞానదామ్  ।

అమ్బాం మద్ధృదయామ్బరస్థపరచిద్రూపామనన్తాస్పదాం   ,
చాముణ్డామహమానతోఽస్మి  వరదాం సర్వార్థసంసిద్ధయే   ॥ ౧॥

హ్రీఙ్కారామ్బరరఙ్గనర్తనకరీమోఙ్కారలక్ష్యాం    పరా-

మోఙ్కారాత్మకవర్ణలక్ష్యవిభవామాకారహీనాం  శివామ్ ।
సాకారాం వరదాభయాఙ్కుశమహాపాశాన్ కరైర్బిభ్రతీం  ,
చాముణ్డామహమానతోఽస్మి  వరదాం సర్వార్థసంసిద్ధయే   ॥౨॥

క్లీఙ్కారాఖ్యమహామణిం  రతిపతిః ప్రాప్యాఙ్గహీనః   పరం,
గ్రీవాపాదవిహీనకోఽపి  మదనో యస్యాః ప్రసాదాన్ముదా  ।

త్రీన్  లోకాన్ కుసుమేషుభిర్విజితవాన్ తాం వేదసారాత్మికాం
చాముణ్డామహమానతోఽస్మి  వరదాం సర్వార్థసంసిద్ధయే   ॥ ౩॥

చార్వఙ్గీమతిసున్దరీమభయదామమ్భోజమధ్యస్థితాం   ,
చార్వఙ్గీకృతగానవాద్యరసికాం  శాస్త్రాద్యవాచ్యాకృతిమ్  ।

చార్వాకాదిసమస్తశాస్త్రనివహప్రోక్తాదిశక్త్యాత్మికాం  ,
చాముణ్డామహమానతోఽస్మి  వరదాం సర్వార్థసంసిద్ధయే   ॥ ౪॥

ముణ్డాద్యైః   సురశత్రుభిః  కృతమహాకష్టాపదాం  నాశినీం
ముణ్డప్రోతసుమాల్యశోభితగలాం   ముక్తిప్రదస్వాఙ్ఘ్రికామ్   ।

మూఢైర్జ్ఞానవిహీనకైః    పశునిభైర్జ్ఞాతుం   త్వశక్యాం జనైః ,
చాముణ్డామహమానతోఽస్మి  వరదాం సర్వార్థసంసిద్ధయే   ॥ ౫॥

డామర్యాదిసమస్తభూతనివహైః  సేవ్యాం సదానన్దదాం ,
డాకిన్యాదిసుయోగినీపరిలసత్ షట్చక్రసఞ్చారిణీమ్  ।

డమ్భోపేతజనైః  కృతార్చనవిధౌ సన్తుష్టిహీనాన్తరాం

శ్రీచాముణ్డాస్తోత్రమ్  

చాముణ్డామహమానతోఽస్మి  వరదాం సర్వార్థసంసిద్ధయే   ॥౬॥
యైర్లోభాద్   విహితోఽన్నదానరహితో యజ్ఞః  సగర్వం జనై -

స్తేషామన్తకరూపిణీమరిభయానర్థప్రదాత్రీ   రుషా ।
యైర్భక్త్యా  స్తుతిపూజనాది రచితం తేషామభీష్టార్థదాం  ,
చాముణ్డామహమానతోఽస్మి  వరదాం సర్వార్థసంసిద్ధయే   ॥ ౭॥

విద్వద్వృన్దకృతార్చనస్తుతినుతిప్రీతాం   విధిప్రార్థితాం  ,
విద్వద్వృన్దసుపూజనాదికరణే  సన్తుష్టచిత్తాం  సదా ।

విద్యాం వీరనుతామ్బుజాఙ్ఘ్రియుగలాం  వీరాపవర్గప్రదాం  ,
చాముణ్డామహమానతోఽస్మి  వరదాం సర్వార్థసంసిద్ధయే   ॥౮॥

చేతోమ్భోజవిహారిణీం మమ మనః ప్రోద్భూతభీహారిణీం ,
చేతోఽతీతపదస్థితాం  వరచిదానన్దాకృతిం  శాన్తిదామ్ ।

చేతోవృత్త్యనుసారికర్మఫలదాం చిన్తామణిం శ్రీకరీం ,
చాముణ్డామహమానతోఽస్మి  వరదాం సర్వార్థసంసిద్ధయే   ॥౯॥

శ్రీశాన్తాచలనాయకామ్బుజపదాసక్తస్వచిత్తైః   సదా,

శ్రీశాన్త్యాదిగుణాన్వితైర్వరచిదానన్దాఖ్యనాథాత్మభిః    ।
దత్తాత్మామృతపానమత్తహృదయానన్తస్య వక్త్రోద్భవం ,
శాన్తిం శం శమమాతనోతు పఠతాం స్తోత్రం  మహానన్దదమ్  ॥ ౧౦॥

(యహాం “చాముణ్డా ” పద కా అర్థ ఇస ప్రకార  కియా గయాహై -

చమూ అజ్ఞానకార్యసేనాం  వియదాదిసమూహరూపాం డాతి డలయోరైక్యాత్  ।
లాతి ఆదత్తే స్వాత్మసాక్షాత్కారేణ నాశయతి ఇతి చాముణ్డా ॥
అర్థాత్  అజ్ఞాన  కర్మరూప తథా ఆకాశాది సమూహరూప జో సేనా హై ఉసే అపనే
ఆత్మసాక్షాత్కార కే ద్వారా నష్ట కరనే వాలీ ।)
ఇతి శ్రీరుద్రయామలే   తన్త్రే శ్రీచాముణ్డాస్తోత్రం    సమ్పూర్ణమ్  ।

